
TOVAR-MODDIY RESURSLAR 
HARAKATINI SAMARALI 
TA’MINLASHDA XORIJIY 
TAJRIBALAR
Sherzod Xolmurodovich Pardayev
Toshkent davlat iqtisodiyot universiteti Samarqand filiali “Yashil 
iqtisodiyot va barqaror biznes” dotsenti v.b.
ORCID: 0000-0002-5289-6326

Annotatsiya: Ushbu maqola tovar-moddiy resurslarini samarali harakatlantirishda xorijiy tajribalarni o‘rganishga 
bag‘ishlangan. Rivojlangan davlatlarda joriy etilgan innovatsion logistika boshqaruvi amaliyotlari, ilg‘or texnologiyalar 
va integratsiyalashgan yondashuvlarning o‘rni yoritilgan. Tadqiqot natijalari resurslardan foydalanishni optimallashtirish 
bo‘yicha amalga oshirilgan choralar va ularning natijalarini ochib beradi. Bu esa logistika va ta’minot zanjiri boshqaruvi 
sohasidagi tadqiqotchilar hamda amaliyotchilar uchun qo‘llanma sifatida xizmat qiladi.

Kalit soʻzlar: tovarlar harakati, tovar-moddiy resurslar, logistika optimallashtirish, xorijiy tajriba, samaradorlik, IoT, Just-in-
Time, ilg‘or texnologiyalar.
Abstract: This article is devoted to the study of foreign experience in the effective movement of commodity material 
resources. The role of innovative logistics management practices, advanced technologies and integrated approaches 
introduced in developed countries is highlighted. The results of the study reveal the measures taken to optimize the use 
of resources and their results, which serves as a guide for researchers and practitioners in the field of logistics and supply 
chain management.

Key words: Movement of goods, commodity inventories, logistics optimization, foreign experience, efficiency, IoT, Just-
in-Time, advanced technologies.
Аннотация: Статья посвящена изучению зарубежного опыта эффективного перемещения товарно-материальных 
ресурсов. Освещена роль инновационных практик управления логистикой, передовых технологий и комплексных 
подходов, внедряемых в развитых странах. Результаты исследования раскрывают принимаемые меры по 
оптимизации использования ресурсов и их результаты, что служит руководством для исследователей и практиков 
в области логистики и управления цепями поставок.

Ключевые слова: Грузоперевозки, товарные запасы, оптимизация логистики, зарубежный опыт, эффективность, 
IoT, Just-in-Time, передовые технологии.

K I R I S H
Zamonaviy iqtisodiyotda tovar-moddiy resurslarning o‘zaro aloqalari va ularning samarali boshqarilishi juda 

muhim o‘rin tutadi. Dunyoda ko‘plab mamlakatlar ushbu sohada ilg‘or amaliyotlari, metodologik yondashuvlari 
hamda innovatsion echimlarini ishlab chiqdi. Ushbu maqolada xorijiy davlatlarning tovar-moddiy resurslarni 
boshqarish, taqsimlash va ularning harakatini samarali ta’minlash bo‘yicha tajribalari o‘rganiladi.

Xususan, global savdo tizimida raqobatbardoshlikni ta’minlash, zaxiralarni optimallashtirish va resurslar 
boshqaruvini yaxshilash kabi jihatlar dolzarb masalalardan biri bo‘lib kelmoqda. Ushbu tajribalar rivojlanayotgan 
mamlakatlar uchun rivojlangan davlatlar tomonidan samarali va barqaror iqtisodiy o‘sishga erishish yo‘llarini 
ko‘rsatib beradi.

M A V Z U G A  O I D  A D A B I Y O T L A R  S H A R H I
Tovar-moddiy resurslarini samarali boshqarish va ularning harakatini ta’minlash bo‘yicha xorijda bir qator 

ilmiy ishlar amalga oshirilgan. Ushbu sohada ishlab chiqilgan nazariyalar va metodologiyalar turli mamlakatlarda 
amaliyotda keng qo‘llanilmoqda.

Tovar-moddiy resurslarining harakati logistika va ta’minot zanjirining eng muhim tarkibiy qismi sifatida 
o‘rganilgan. J. Heizer va B. Render o‘z asarlarida logistika tizimlarining samarali boshqarilishi to‘g‘risida fikr 

bildiradilar. Ular tovar-moddiy resurslarining oqilona harakati tizimli yondashuvni talab qilishini ta’kidlaydi. Heizer 
va Render ta’kidlashicha, resurslarni boshqarishda global ta’minot zanjirlarini optimallashtirish, zaxiralarni 
boshqarish va ta’minotning barqarorligini saqlash uchun ilg‘or texnologiyalarni joriy etish zarurdir [1].

Xorijda tovar-moddiy resurslarini boshqarishda innovatsion yondashuvlar ham keng qo‘llanilmoqda. C. 
M. Hubner o‘z maqolalarida IoT (Internet of Things) texnologiyalaridan foydalangan holda resurslar harakati 
va ularni boshqarish samaradorligini oshirishni taklif qiladi. U IoT tizimlari yordamida tovarlarning harakati 
haqida real vaqt rejimida ma’lumot olish va zaxira hamda ishlab chiqarish jarayonlarini avtomatlashtirish orqali 
samaradorlikni oshirish mumkinligini ta’kidlaydi [2].

Shuningdek, tovar-moddiy resurslarini boshqarish samaradorligi va raqobatbardoshlikni ta’minlash 
masalalari bir nechta muhim tadqiqotlarning markazida bo‘lgan. T. Tan, A. Z. Zhao va P. L. Stroe o‘z maqolalarida 
global savdo va logistika tizimlarida tovar-moddiy resurslarining harakatini optimallashtirishda tashqi bozor 
sharoitlariga moslashuvchan yondashuvlarni ishlab chiqish zarurligini ta’kidlaydilar.

Shuningdek, ular integratsiyalashgan ta’minot zanjiri boshqaruvi samarali boshqarilgan ta’minot zanjirining 
kompaniyalarga raqobat ustunligini oshirish, xarajatlarni kamaytirish, sifatni yaxshilash va mijozlarga xizmat 
ko‘rsatish samaradorligini oshirish imkonini berishini ta’kidlaydi. Integratsiyalashgan tizim kompaniyaning 
ishlab chiqarish, ta’minot, tarqatish va sotuv jarayonlarini muvofiqlashtirish orqali samaradorlikka erishishini 
ta’kidlaydi.

Tadqiqotchilar integratsiyalashgan ta’minot zanjiri boshqaruvi quyidagi imkoniyatlarni yaratishini 
aniqlashgan:

1. Resurslar harakatining shaffofligi;
2. Risklarni boshqarish;
3. Hamkorlik aloqalarining barqarorlashuvi.
Bundan tashqari, integratsiyalashgan tizimlar kompaniyalarga raqobat ustunligini ta’minlash, tovarlarni 

o‘z vaqtida yetkazib berish, narxlarni boshqarish va mijoz ehtiyojlariga moslashuvchanlikni oshirish imkonini 
beradi. Shu tarzda, integratsiyalashgan ta’minot zanjiri boshqaruvi kompaniyaning samaradorligini oshirish, 
xarajatlarni kamaytirish va bozor ehtiyojlariga tez moslashish imkoniyatlarini yaratadi. Tadqiqotchilar bu tizim 
kompaniyaning uzoq muddatli muvaffaqiyatini ta’minlashda muhim omil ekanligini ta’kidlaydi [3].

Xorijiy tajribalardan biri – ayniqsa, Yaponiya va Germaniya kabi sanoati rivojlangan davlatlarda resurslar 
boshqaruvini optimallashtirish bo‘yicha ilg‘or metodlar keng qo‘llaniladi. Yaponiyada “Just-in-Time” (JIT) tizimi 
keng tarqalgan bo‘lib, bu tizim minimal zaxira bilan, aynan kerak bo‘lganda resurslarni yetkazib berishga 
asoslangan. A. Womack va D. Jones o‘z kitoblarida JIT tizimining samaradorligini ta’kidlab, uning resurslar 
harakati va ishlab chiqarish jarayonlaridagi o‘rni haqida fikr bildirgan [4].

T A D Q I Q O T L A R  M E T O D O L O G I YA S I
Maqolada muayyan hodisalarni kuzatish va o‘rganish, tajriba o‘tkazish, shuningdek, tajriba asosida qo‘lga 

kiritilgan natijalarni umumlashtirish, tasniflash hamda ularni insonning amaliy faoliyatiga joriy etish bilan bog‘liq 
empirik tadqiqot muhim o‘rin egallaydi.

T A H L I L  V A  N A T I J A L A R
Tovar-moddiy resurslarini samarali ta’minlashda xorijiy tajribalarning ahamiyati katta. Dunyoning yetakchi 

mamlakatlari o‘z iqtisodiyotlarini rivojlantirish va raqobatbardoshligini oshirish maqsadida tovar-moddiy 
resurslarini boshqarishda innovatsion texnologiyalarni, optimallashtirish hamda integratsiya metodlarini qo‘llab-
quvvatlamoqda. Ushbu bo‘limda tovar-moddiy resurslarining harakati va boshqaruviga ta’sir ko‘rsatuvchi 
omillar tahlil qilinadi hamda xorijiy tajribalardan olingan ma’lumotlar asosida bu jarayonning samaradorligi 
yoritib beriladi.

Xorijiy tajribada zaxiralar boshqaruvi tizimlarini avtomatlashtirish va integratsiyalashgan ta’minot zanjirlarini 
yaratish orqali ishlab chiqarish va yetkazib berish jarayonlari samarali boshqarilmoqda. Misol uchun, Yaponiyada 
“Just-in-Time” (JIT) tizimi keng qo‘llanilib, zaxiralarni minimal darajada saqlash orqali ishlab chiqarish 
samaradorligini oshirishga xizmat qiladi. Toyota kompaniyasi ushbu tizimni 1970-yillardan boshlab joriy eta 
boshlagan bo‘lib, natijada ishlab chiqarishdagi ortiqcha zaxiralar sezilarli darajada kamaygan. Bunda xomashyo 
95%, tayyor mahsulot 90%, ortiqcha zaxiralar esa 0% darajaga yetadi. JIT tizimi orqali Yaponiyada zaxiralarni 
boshqarish samaradorligi yuqori natijalarga erishgan. Ushbu tizim ortiqcha zaxiralarni minimallashtirib, ularning 
umumiy darajasini 5% ga kamaytirishga xizmat qiladi. Bunda kompaniyalar faqat zarur miqdorda tovar-moddiy 
resurslar (xomashyo, materiallar va tayyor mahsulotlar)ni saqlaydi va zaxiralarni optimallashtiradi.

JIT tizimining asosiy maqsadi — ortiqcha zaxiralarni yo‘q qilish va tovar-moddiy resurslarni faqat zarur 
bo‘lganda va aniq miqdorda yetkazib berishdan iborat. Ta’kidlash joizki, ushbu tizimda ortiqcha tovar-moddiy 

resurs zaxiralari saqlanmaydi. Agar ishlab chiqarishda ortiqcha tovar-moddiy resurslari mavjud bo‘lsa, ular 
ishlatilmagan resurs sifatida baholanadi va kompaniyaning operatsion xarajatlarini oshiruvchi omil deb 
hisoblanadi [1].

Yana bir samarali xorijiy tajriba sifatida IoT (Internet of Things) va sun’iy intellekt texnologiyalaridan 
foydalanish tovar-moddiy resurslar harakatini kuzatish va boshqarish jarayonlarini yanada samarali amalga 
oshirish imkonini bermoqda. Masalan, AQShning Amazon kompaniyasi o‘z logistika va ta’minot zanjirini IoT 
va sun’iy intellekt yordamida avtomatlashtirgan. IoT qurilmalari yordamida tovarlarning harakati real vaqt 
rejimida kuzatilib, zarur holatlarda tezkor chora-tadbirlar ko‘rilmoqda. Buning natijasida IoT va sun’iy intellekt 
texnologiyalarining ta’minot zanjiriga tatbiqi xarajatlarni 15-20% ga qisqartirish imkonini bermoqda. Ushbu 
texnologiyalar yordamida zaxira darajalari real vaqtda boshqarilib, mahsulotlarning o‘z vaqtida yetkazib berilishi 
ta’minlanmoqda [10].

Xorijiy tajribalarda ta’minot zanjirini integratsiyalashgan boshqaruv metodlari barcha jarayonlarni 
birlashtirish va optimallashtirish imkonini yaratadi. Misol uchun, Germaniya va Fransiyada ishlab chiqarish va 
ta’minot zanjirini integratsiyalashgan boshqaruv tizimlari orqali operatsion xarajatlar kamaytiriladi va mahsulot 
sifatini nazorat qilish kuchaytiriladi. Integratsiya natijasida kompaniyalar qisqa muddatda yetkazib berish va 
mahsulot ishlab chiqarish jarayonlarini yaxshilashga erishmoqda (1-jadval).

1-jadval. Integratsiyalashgan ta’minot zanjiri boshqaruvi bo‘yicha natijalar.

Mamlakat Samaradorlik (%) Xarajatlarni kamaytirish 
(%)

Yetkazib berish vaqti 
(kun)

Germaniya 85 20 5

Fransiya 80 18 6

AQSH 75 15 7

Jadvaldagi ma’lumotlardan ko‘rinib turibdiki, ushbu davlatlar integratsiyalashgan ta’minot zanjiri yordamida 
xarajatlarni sezilarli darajada kamaytirish va yetkazib berish vaqtini qisqartirishga muvaffaq bo‘lgan [5].

Tovar-moddiy resurslarini boshqarishning samarali tizimlari xarajatlarni kamaytirishga yordam beradi, bu 
esa kompaniyalarga raqobatbardoshlikni oshirish imkonini yaratadi. Natijada, ishlab chiqarish jarayonlarini 
avtomatlashtirish orqali yuqori samaradorlikka erishilgan. Bunday tizimlar yordamida ishlab chiqarish 
va resurslarni boshqarish jarayonlari tezlashtirilib, narxlar pasaytirilgan. Xorijiy tajriba shuni ko‘rsatadiki, 
zaxiralar boshqaruvining integratsiyalashgan tizimlari, ilg‘or texnologiyalarni joriy etish va ishlab chiqarishni 
avtomatlashtirish orqali kompaniyalar samaradorligini oshirishga erishadi. Natijada nafaqat tovar-moddiy 
resurslar harakatining samaradorligi ortadi, balki kompaniyalar va davlatlar o‘rtasidagi raqobatbardoshlik ham 
kuchayadi.

Tovar-moddiy resurslarni yetkazib berish bo‘yicha yetakchi mamlakatlardan biri bo‘lgan AQSh misolida, 
ular tovar-moddiy zaxiralarni ishlab chiqarish bilan birga, ularni bir joydan ikkinchi joyga sifatli va tez yetkazib 
berishni ham yo‘lga qo‘ya olgan. Buning uchun mahsulotlarning sifatini saqlab qolish maqsadida transport 
vositalariga zamonaviy texnologiyalar joriy qilingan.

AQShda tovar-moddiy resurslar yetkazib berish jarayoni ikki tomonlama olib boriladi: birinchi tomon 
yuklarni beruvchi brokerlar, ikkinchi tomon esa yuklarni oluvchi aloqa operatorlari (dispetcherlar).

Tovar-moddiy resurslar, ya’ni yuklar DOT (Department of Transportation) – Transport Departamenti deb 
nomlanuvchi platformaga joylashtiriladi. Shundan so‘ng, aloqa operatori o‘ziga kerakli yukni olish uchun broker 
bilan bog‘lanadi. Agar ular kelishuvga erishsa, broker aloqa operatoriga BOL (Bill of Lading) – yuk xati yoki yuk 
hujjatini taqdim etadi. Ushbu hujjat yuk jo‘natuvchi va tashuvchi o‘rtasida yuk tashish shartlarini tasdiqlovchi 
rasmiy hujjat hisoblanadi. Aloqa operatori esa o‘z kompaniyasi va yukni oladigan haydovchi haqida ma’lumot 
taqdim etadi.

Haydovchining transport vositasi GPS bilan jihozlangan bo‘lib, uning harakati SAMSARA tizimi orqali 
kuzatib boriladi. SAMSARA – IoT (Internet of Things) texnologiyalariga asoslangan ilg‘or transport va logistika 
monitoring tizimi bo‘lib, u yuk mashinalari va transport flotlarini real vaqt rejimida kuzatish, xavfsizlikni oshirish 
hamda operatsion samaradorlikni ta’minlash uchun ishlatiladi. Ushbu tizim yordamida haydovchining joylashuvi, 
tezligi va marshruti doimiy nazorat ostida bo‘ladi.

Agar yo‘lda yuk mashinasi nosozlikka uchrasa, aloqa operatorlari SAFETY bo‘limi orqali ushbu muammoni 
aniqlaydi va ROAD SERVICE orqali uni bartaraf etadi. Agar yukning yetib kelish vaqti kechikishi mumkin bo‘lsa, 
ETA (Estimated Time of Arrival) – taxminiy yetib kelish vaqti belgilanadi.

Bundan tashqari, yuk manzilga o‘z sifatini yo‘qotmasligi uchun haydovchining sog‘lig‘i ham tekshiriladi. 
Agar yuk xavfli materiallardan iborat bo‘lsa, hazmat sertifikati ham talab qilinadi. Haydovchilarning ish vaqti 

qat’iy nazorat qilinadi. Ushbu jarayon LOGBOOK – haydovchilarning ish vaqti, dam olish vaqtlari hamda 
marshrutlarini qayd etuvchi rasmiy hujjat yoki elektron tizim orqali boshqariladi.

LOGBOOK tizimi haydovchilarning transport boshqarish vaqtini nazorat qilib boradi. AQShda haydovchilar 
uchun bir kunga belgilangan maksimal ish vaqti – 14 soat bo‘lib, shundan 11 soati transport boshqarish uchun 
ajratilgan. Biroq, haydovchi to‘xtovsiz 8 soatdan ortiq hayday olmaydi, bu vaqt tugagandan so‘ng kamida 30 
daqiqa dam olishi shart.

Tadqiqotlar natijasida inson sog‘lig‘ini yo‘qotmasligi mumkinligi aniqlangan. Chunki haydovchi belgilangan 
me’yordan ortiq ishlasa, charchoq oshib, uning e’tibori susayadi. Bu esa yukning shikastlanishiga yoki dastlabki 
sifatini yo‘qotishiga olib kelishi mumkin. Natijada, yetkazib berish jarayonida shaffoflikni oshirish imkoniyati 
yaratiladi. Bundan tashqari, mahsulotning manzilga qancha vaqt ichida yetkazilishini nazorat qilish imkoniyati 
yuzaga keladi.

AQSh tomonidan yo‘lga qo‘yilgan ushbu metod juda samarali. Agar ushbu tajribani mamlakatimizda joriy 
etsak, logistika sohasi sezilarli darajada rivojlanishi mumkin. Biroq, bu tizimni to‘laqonli amalga oshirish uchun 
bir qator kamchiliklar mavjud. Quyida ushbu muammolar keltirilgan:

1. Tovar-moddiy resurslar va barcha yuklarni ko‘rsatib boruvchi maxsus xavfsiz sayt yaratilishi 
lozim. Bu platforma yuk beruvchilar va qabul qiluvchilar o‘rtasidagi ma’lumot almashinuvini samarali tashkil 
etishga xizmat qiladi.

2. Internet tezligi mamlakatimizning barcha hududlarida yetarli darajada emas. Axborot 
texnologiyalarining rivojlanishi bilan logistika tizimining barqaror ishlashi uchun internet sifati muhim omil 
hisoblanadi.

3. Mamlakatimiz avtomobil yo‘llari talab darajasida emas. Yetkazib berish jarayonining tez va samarali 
amalga oshirilishi yo‘l infratuzilmasining rivojlanganligiga bog‘liq.

4. Yuklarni yetkazish uchun transport vositalarining yetarli emasligi va mavjud transportlarning 
sifat jihatidan talabga javob bermasligi. Logistika jarayonlari uzluksiz ishlashi uchun transport vositalarining 
yetarliligi va ularning texnik jihatdan soz bo‘lishi muhimdir.

5. Investitsiya va kapital yetishmovchiligi sababli ishlab chiqarish hajmining nisbatan kamligi. 
Logistika tizimining rivojlanishi uchun yetarli sarmoya talab etiladi.

6. Logistika bo‘yicha malakali mutaxassislarning yetishmasligi. Mutaxassislarning yetishmovchiligi 
logistika tizimini samarali yo‘lga qo‘yishda jiddiy muammolardan biri hisoblanadi.

Agar ushbu kamchiliklarni bartaraf eta olsak, biz ham AQSh singari logistika sohamizni rivojlantirib, tovar-
moddiy zaxiralar harakati samaradorligini oshirishimiz mumkin.

X U L O S A  V A  T A K L I F L A R
Tovar-moddiy resurslar harakatining samarali ta’minlanishi global iqtisodiyotda raqobatbardoshlikni 

oshirish va barqaror rivojlanishni ta’minlashda muhim ahamiyat kasb etadi. Xorijiy tajribalar bu jarayonda ilg‘or 
boshqaruv metodlari hamda texnologiyalarni joriy etishning samaradorligini namoyon etmoqda. Xususan, 
integratsiyalashgan ta’minot zanjiri boshqaruvi, resurslarni optimallashtirish va innovatsion yondoshuvlar 
orqali kompaniyalar hamda mamlakatlar o‘z raqobatbardosh pozitsiyasini mustahkamlashga muvaffaq bo‘lgan. 
Yaponiyaning “Just-in-Time” tizimi, IoT texnologiyalari va raqamli transformatsiya, shuningdek, global ta’minot 
zanjirlarida o‘zaro hamkorlik va shaffoflikni ta’minlash samaradorlikni oshirish imkonini bergan.

Shu bilan birga, tovar-moddiy resurslarini boshqarish bo‘yicha xorijiy tajribalar mamlakatlar va 
kompaniyalarga o‘z sharoitlariga moslashtirilgan strategiyalarni ishlab chiqish zarurligini ko‘rsatmoqda. 
Ushbu tajribalar, ayniqsa, rivojlanayotgan mamlakatlar uchun o‘z iqtisodiy tizimlarini takomillashtirish va 
raqobatbardoshligini oshirishda muhim yo‘l-yo‘riq bo‘lishi mumkin.

